
Et ass effektiv esou, dass mat dësem Projet den ILNAS 
engersäits moderniséiert gëtt, anerersäits awer och 
seng Kompetenzen insbesonnesch duerch verschid-
den europäesch Reglementer méi breet gemaach 
kritt. Dem ILNAS seng Kompetenze sinn an deene 
leschte Jore kontinuéierlech erweidert ginn, insbe-
sonnesch op Basis vun, wéi gesot, dem europäesche 
Recht, awer och, well den ILNAS sech als eng zouver-
lässeg a mëttlerweil ISO-zertifiéiert Administratioun 
bewäert huet.
Et ass och esou, dass den ILNAS wäert an deenen 
nächste Méint eng Informatiounscampagne lancéie-
ren, fir och méi breet dobausse bekannt ze maachen, 
wat en alles esou mécht, an och fir dat, wéi gesot, 
besser ze kommunizéieren. Dofir nach eng Kéier och 
dem ILNAS op dëser Plaz e grousse Merci fir déi exzel-
lent Aarbecht, déi e mécht.
Merci villmools.
M. Fernand Etgen, Président | Merci dem Här Wirt-
schaftsminister. D’Diskussioun ass elo ofgeschloss.
Mir kommen zur Ofstëmmung iwwert de Projet de 
loi 7767. Den Text steet am Document parlementaire 
776710.
Vote sur l’ensemble du projet de loi 7767 et dispense 
du second vote constitutionnel
D’Ofstëmme fänkt un. Da maache mer elo de Vote par 
procuration. De Vott ass ofgeschloss.
Dëse Projet de loi ass eestëmmeg mat 60 Jo-Stëmmen 
ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf (par Mme Diane Adehm), 
Mme Martine Hansen, MM. Max Hengel, Aly Kaes, Marc 
Lies, Mme Elisabeth Margue, M. Georges Mischo, Mme 
Octavie Modert, MM. Laurent Mosar, Gilles Roth, Jean-
Paul Schaaf (par Mme Octavie Modert), Marc Spautz (par  
Mme Martine Hansen), Serge Wilmes (par M. Georges 
Mischo), Claude Wiseler et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim 
Knaff, Claude Lamberty et Mme Lydie Polfer (par M. Gusty 
Graas) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch (par M. Yves Cruchten) et M. Carlo 
Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary,  
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Jeff Engelen, Fernand Kartheiser, Fred Keup (par  
M. Jeff Engelen) et Roy Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

8. 8102 – Projet de loi portant modifica­
tion de la loi du 15 juillet 2022 visant à 
mettre en place un régime d’aides sous 
forme de garanties en faveur de l’écono-
mie luxembourgeoise à la suite de l’agres-
sion de la Russie contre l’Ukraine

Mir kommen elo zum Projet de loi 8102 iwwert 
d’Aféiere vu Bäihëllefe fir d’Wirtschaft a Form vu Ga-
rantien am Kader vun der russescher Aggressioun 
op d’Ukrain. D’Riedezäit ass nom Basismodell fest
geluecht. An d’Wuert huet elo de Rapporter vum 
Projet de loi, den honorabelen Här André Bauler. Här 
Bauler, Dir hutt d’Wuert.
Rapport de la Commission spéciale « Tripartite »
M. André Bauler (DP), rapporteur | Merci, Här Presi-
dent. Hei huet ee säi Bic leie gelooss. D’Situatioun um 
Energiemarché huet sech leider nach net entspaant. 
De Krich an der Ukrain an déi domadder verbonne 
Sanktioune géintiwwer Russland ginn nach ëmmer 
weider. Dat suergt derfir, datt d’Betriber, virop déi 
mat engem héije Bedarf un Energie, weiderhi mat 
Präissteigerunge beim Gas a beim Stroum ze kämpfen 
hunn.
Aus dësem Grond solle mer haut de Projet de loi 8102 
stëmmen, deen d’Hëllefsmoossname verlängert, déi 
mir am Juli dëst Joer en place gesat hunn. Dës Mooss-
namen aus dem Solidaritéitspak sollen och weider-
hin d’Auswierkunge vum Ukrainkrich minimiséieren, 
andeems mer d’Betriber entlaaschten an esou virun 
allem och Aarbechtsplaze schützen.
Ganz konkreet verlängere mer ëm ee Joer, also bis 
den 31. Dezember 2023, d’Garantië vum Staat, déi 
sécherstellen, datt Betriber mat engem héije Bedarf 
un Energie och weiderhi Prête vu Banken accordéiert 
kréien an esou ëmmer iwwert déi néideg Liquiditéite 
verfügen.
An deem Kontext sief nach Follgendes preziséiert: De 
maximale Betrag, de maximale Montant vun de Prêt
en, déi eligibel sinn, fir d’Staatsgarantie ze kréien, 
beleeft sech op entweeder 15 % vum järleche gesam
ten Duerchschnëttsëmsaz, Duerchschnëtts-Chiffre-
d’affaires, dee vun den Entreprisë verwierklecht ginn 
ass wärend den dräi leschten Exercicen, déi ofge-
schloss sinn, oder op 50 % vun den Energiekäschte 
vun der Entreprise wärend den zwielef Méint, déi de 
Mount precedéieren, wärend deem d’Notifikatioun un 
d’Staatskeess, also un d’Trésorerie de l’État, adresséi-
ert ginn ass, dat an Ausféierung vum Artikel 4 Para-
graf 1. Dat just als Prezisioun.
Eng weider Upassung, déi mer virhuelen, betrëfft 
d’Gas- an d’Stroumliwweranten. Well si hiren Akaf vu 
Stroum a Gas virfinanzéiere mussen, si si vun de Präis
haussen a besonneschem Ausmooss betraff.
Et ass ganz einfach esou, datt de Montant vun der 
Staatsgarantie, deen deemools festgeluecht gouf, 
fir d’Gas- a Stroumfournisseuren net duergeet. Si 
mussen nämlech net just den Akafspräis am Viraus 
bezuelen, nee, si mussen deels souguer sougenannt 
Cashgarantië liwweren. Dës Cashgarantië ginn am 
franséischen technesche Wording och nach „appels de 
marge“ genannt. Fir den Detail verweisen ech do awer 
op mäi schrëftleche Bericht.
De Staatsrot huet a sengem Avis eng Textpropos ge-
maach, dat fir ze preziséieren, datt dës Erhéijung vun 
de Garantië proportionell muss sinn. D’Garantië sollen 
also ausschliisslech d’Prêten decken. Mir sinn der Pro-
pos vum Staatsrot natierlech nokomm.
Ech wëll dann awer och nach betounen, datt d’Verlän-
gerung vun dëse Staatsgarantië kee weidere finan-
ziellen Impakt op d’Staatskeess wäert hunn. D’Limitt 
vun de 500 Milliounen Euro, déi scho beim leschte 
Gesetzesprojet definéiert gouf, bleift weiderhi be-
stoen. Dat kann een an der Fiche financière, déi bei 
dësem Projet de loi derbäiläit, noliesen.
Här President, léif alleguer, zum Zäitpunkt, wéi dëse 
Rapport an der Kommissioun diskutéiert gouf an och, 
wéi de Rapport en tant que tel – de Rapport – gestëmmt 

gouf, louche keng weider Avise vir ausser deem vum 
Staatsrot. Trotzdeem wëll ech op dëser Plaz kuerz op 
d’Avise vun der Chambre des Salariés a vun der Cham-
bre de Commerce agoen.
D’Salariatskummer huet, wéi se dat och schonn 
d’leschte Kéier gemaach huet, ënnerstrach, datt si 
sech sozial Bedéngungen am Text gewënscht hätt 
souwéi eng änlech Hëllef fir d’Stéit, déi och vun de 
Präishaussë bei Stroum a Gas betraff sinn. Trotzdeem 
erkenne si un, datt d’Staatsgarantien eng geziilt Hëllef 
duerstellen, déi den negativen Impakt op d’Aarbechts
plaze reduzéiert.
D’Handelskummer fir hir Säit begréisst d’Verlänge-
rung vun dësen Hëllefsmoossnamen an och déi bes-
ser Marge de manoeuvre fir d’Fournisseure vu Gas a 
Stroum. D’Handelskummer widderhëlt an hirem Avis 
awer och, datt d’Formule vu Betriber a Schwiereg-
keeten, datt déi Formule weiderhin net kloer genuch 
definéiert wier.
Am grousse Ganzen ass dëst, denken ech, e gudde 
Gesetzesprojet, deen eise Betriber déi Ënnerstëtzung 
zoukomme léisst, déi si brauchen, fir hiren Aktivitéi- 
ten an dësen dach awer exceptionnellen, jo, schwéie-
ren Zäite weiderhin nogoen ze kënnen. Andeems mer 
hinne mat dësem Text a virun allem mat dësen Hëlle-
fen, déi méiglech sinn, eng besser Planungssécher-
heet, eng besser Previsibilitéit bei der Finanzéierung 
vun den Energiekäschte ginn, schütze mer gläichzäi-
teg d’Aarbechtsplaze vun de schaffende Leit.
Ech ginn heimadder den Accord vu menger Fraktioun 
a soen Iech natierlech och Merci fir Är Opmierksam-
keet.
Plusieurs voix | Très bien!
M. Fernand Etgen, Président | Merci villmools dem 
Här Rapporter André Bauler.
An den éischten ageschriwwene Riedner ass den 
honorabelen Här Laurent Mosar. Här Mosar, Dir hutt 
d’Wuert.
Discussion générale
M. Laurent Mosar (CSV) | Jo, merci, Här President. 
Ufänke wëll ech och mat engem ganz grousse Merci 
un eise Président-rapporteur fir dee kloren Exposé, 
deen en eis nach eng Kéier iwwert déi Hëllefen do 
gemaach huet. En huet eis och nach eng Kéier op 
d’Wichtegkeet opmierksam gemaach. Mir wäerte bien 
entendu och dëse Projet stëmmen.
Ech soen awer dat, wat ech schonn e puermol hei 
gesot hunn: Ech sinn elo net der Meenung, datt déi 
Staatsgarantië wierklech dat effizientst an effikasst 
Mëttel si fir eis Entreprisen an dësen Zäiten. An dat 
gëtt elo menger Meenung no nach méi evident an 
Zäiten, wou d’Zënse staark wäerten an d’Luucht goen.
Wéi mer déi éischte Kéier ënnert dem Covid déi 
Staatsgarantië gestëmmt hunn, du waren d’Zënsen 
extreem niddreg. Elo si se scho ganz héich. An ech ka 
mer besonnesch och virstellen, datt fir esou kuerzfris-
teg Iwwergangskreditter déi Konditiounen och elo 
vun de Banken net méi esou attraktiv wäerte sinn. 
An da kënnt eng Fro, déi ech nach allkéiers och hei 
gestallt hunn. Do kënnt jo da bei déi normal Zënsen 
och nach eng Kommissioun derbäi fir déi Staatsgaran-
tie, soudatt de Käschtepunkt awer scho relativ héich 
wäert ginn.
An et géif mech och elo vläicht eng Kéier interesséie-
ren, net haut, mee vläicht eng Kéier an e puer Méint, 
wann dee Gesetzesprojet och applikabel ass, ze héie-
ren, ob et wierklech nach vill Entreprisë gëtt, déi ën-
nert deenen erschwéierte Bedéngungen do trotzdeem 
vun deene Staatsgarantië wëlle profitéieren.

Dat gesot, bréngen ech trotzdeem den Accord vu 
menger Fraktioun. Merci.
M. Fernand Etgen, Président | Merci villmools, Här 
Mosar. Den nächsten ageschriwwene Riedner ass den 
honorabelen Här Yves Cruchten. Här Cruchten, Dir 
hutt d’Wuert.
M. Yves Cruchten (LSAP) | Merci, Här President. Ech 
géif och gäre fir d’éischt dem André Bauler e grousse 
Merci soe fir säi Rapport. An e war esou komplett, 
dass ech just nach brauch den Accord vun der LSAP 
ze ginn.
M. Fernand Etgen, Président | Merci villmools, Här 
Cruchten. An da wier et un där honorabeler Madamm 
Josée Lorsché.
Mme Josée Lorsché (déi gréng) | Merci, Här Presi-
dent. Ech schléisse mech mengem Virriedner un. Mir 
ginn den Accord natierlech ganz gären, well mer déi 
Moossnamen hei och ganz wichteg fannen, an natier-
lech och mat engem Merci un den André Bauler fir säi 
komplette Rapport.
M. Fernand Etgen, Président | Merci villmools, 
Madamm Lorsché. Da wier et um honorabelen Här 
Fernand Kartheiser.
M. Fernand Kartheiser (ADR) | Jo, Här President, 
och vun eiser Säit aus e grousse Merci un den Här 
Bauler. Wéi mer et vun him gewinnt sinn, mécht en 
dat extreem grëndlech a pedagogesch, soudatt, 
mengen ech, den Inhalt vun deem Gesetz hei ver-
ständlech an och komplett duergestallt gouf.
Et muss een elo kucken: Mir hunn hei deen Delai ëm 
ee Joer verlängert. Ech ka wierklech nëmmen déi 
Hoffnung ausdrécken, déi mer alleguer hunn, datt de 
Krich net nach e Joer dauert an datt mer vläicht och 
guer net déi laang Verlängerung an der Wierklech-
keet brauchen.
Wat awer elo dann och kënnt: Ech mengen, och wann 
et, wat mer jo hoffen, zu engem Waffestëllstand oder 
zu engem Fridde géif kommen, dann ass et nach eng 
Fro, wéi d’Sanktiounspolitik vun der Europäescher 
Unioun sech da géif entwéckelen, ob et dann och 
kéint relativ séier zu enger Ofschafung vun deene 
Sanktioune kommen. Well déi Prozesser si schwie-
reg an déi politesch Appreciatiounen an deem heiten 
Theemekomplex si ganz ënnerschiddlech tëschent de 
Memberlänner an der Unioun, soudatt een elo net 
weess, wéi sech dat alles weiderentwéckelt.
Et ass och dat, wat an Ärem Rapport, Här Bauler, ganz 
kloer ënnerstrach ginn ass. Et ass eng extreem vola-
till Situatioun, net nëmme fir d’Entreprisen, mee ech 
mengen, och fir déi staatlech Acteure wéi mir, déi 
einfach probéieren, Risiken ofzefiedere fir d’Entrepri-
sen an och fir d’Leit an dëser Situatioun. Et ass eng 
Politik, déi mer musse maachen, d’Offiederung vun 
de Konsequenzen, well mir kënnen einfach net zou-
loossen, datt déi privat Stéit oder eis Entreprisen an 
engem Mooss ënnert dëser Situatioun leiden, dat géif 
zu grousse sozialen oder ekonomesche Verwierfunge 
féieren an eiser Gesellschaft.
Den Här Mosar huet d’Zënsevolutioun ugeschwat. 
Hien huet ganz Recht, fir dat ze maachen. Et ass jo 
och vun der Europäescher Zentralbank schonn uge-
kënnegt ginn, datt nach weider Zënsschrëtt nokom-
men. Dat heescht, och hei lafe mer éischter an eng 
Verschäerfung vun der Situatioun an eng Erhéijung 
vun den ekonomesche Risiken eran. Ëmsou méi wich-
teg ass et, datt mer hei Moossnamen huelen, fir déi 
Evolutioun ze begleeden an ofzefiederen.
Dat gesot, wäert d’ADR dat hei selbstverständlech 
matdroen, well eis Politik konstant déi ass, an dëser 

Situatioun d’negativ Konsequenze vun de Leit a vun 
den Entreprisen esou wäit wéi méiglech ewechzehalen.
Ech soen Iech Merci.
M. Fernand Etgen, Président | Merci villmools, Här 
Kartheiser. An ech ginn d’Wuert weider un d’Ma-
damm Myriam Cecchetti.
Mme Myriam Cecchetti (déi Lénk) | Jo, merci, Här 
President. Och vun eis aus e grousse Merci un de 
Rapporteur fir säi gudde mëndlechen a schrëftleche 
Rapport. Mee mir bleiwen eiser Linn trei, mir wäerten 
eis bei dësem Projet de loi enthalen. Den Här Rap-
porteur André Bauler huet et scho gesot, mir gesinn 
et esou änlech wéi d’CSL. Mir wëssen natierlech och, 
datt verschidden Entreprisen dës Aiden, dës Garan-
tien onbedéngt brauchen. Mee op där anerer Säit 
kënnt eis awer dee ganze soziale Volet an all deene 
Projet-de-loien do leider ze kuerz, well keng Garantië 
fir d’Salariéen dra sinn. Voilà.
Merci fir d’Nolauschteren.
M. Fernand Etgen, Président | Merci, Madamm 
Cecchetti. An de leschten ageschriwwene Riedner ass 
den honorabelen Här Sven Clement.
M. Sven Clement (Piraten) | Merci, Här President. 
Merci als Éischt un de Rapporter, den Här André 
Bauler, fir en exzellente mëndlechen a schrëftleche 
Rapport. Et gouf elo grad gesot: „Mir bleiwen eiser 
Linn trei.“ Ma och d’Piraten bleiwen hirer Linn trei. 
Dat heiten ass d’Verlängerung vun engem Text, 
dee mer schonn am Juli hei an der Chamber mat
gestëmmt haten, an deementspriechend wäerte mer 
en och haut matstëmmen.
Ech soen Iech Merci.
M. Fernand Etgen, Président | Merci villmools, Här 
Clement.
D’Regierung huet d’Wuert, den Här Wirtschaftsminis-
ter Franz Fayot.
Prise de position du Gouvernement
M. Franz Fayot, Ministre de l’Économie | Merci Här 
President. Och vu mir fir d’éischt emol e Merci un den 
André Bauler fir säi ganz gudde Rapport. Jo, mir maa-
che mat dësem Gesetz engersäits eng Verlängerung 
vun deem Hëllefsregimm mat de Garantien, och am 
Esprit, fir esou wäit wéi méiglech de Kader vun der 
Europäescher Kommissioun auszeschëpfen. Mir ver-
längeren dat engersäits ëm ee Joer. Mir maachen et 
och e bësse méi breet op, andeems mer de maximale 
Montant vun der Garantie adaptéieren.
Elo kënnen dat bis zu sechs Méint Energieverbrauch 
sinn, gekuckt op déi nächst sechs Méint. Domad-
der geet bei deene meeschte Betriber de maximale 
Montant vum Prêt bei enger Bank, dee ka garantéi-
ert ginn, substanziell an d’Luucht. Och dat, mengen 
ech, ass e wichtegt Instrument. Et ass net dat een-
zegt, mee et ass complementaire zum Rescht vun 
der Wierkkëscht an et ass do, fir effektiv am Fall, 
wou Liquiditéitsproblemer sinn, de Betriber zur Säit 
ze stoen. Gradesou wéi mer dat scho wärend der 
Pandemie gemaach hunn, ass dat heiten elo e gutt 
bekannt Instrument, wat, wéi gesot, och seng Preuvë 
gemaach huet.
Vläicht just nach, fir Iech eng Iddi ze ginn, wéi wäit 
dat Instrument bis elo benotzt ginn ass am Kader vun 
der aktueller Kris: Op den 1. Dezember si 15 Prêten 
akzeptéiert gi fir en totale Montant vun enger onge-
féier 18 Milliounen Euro. Den totale Montant vun der 
Garantie ass dobäi bei 16 Milliounen Euro. Do kann 
ee soen, dat ass net vill am Kader vun deem Plaffong 
vu 500 Milliounen, mee ëmmerhin ass et eppes an et 
weist, dass heirop zréckgegraff gëtt vu verschiddene 
Betriber.

Ech géif och gären zum Schluss soen, dass d’Yuriko 
Backes, d’Finanzministesch, haut net kann do sinn, 
dass mer awer eng extreem gutt Zesummenaarbecht 
hate mat dem Finanzministère, insbesonnesch och 
mat der Tresorerie, an dass ech och hei hinne Merci 
soe fir all hir Efforten an dësem Dossier.
An nach eng Kéier merci fir déi breet Zoustëmmung 
zu dësem Projet de loi.
M. Fernand Etgen, Président | Merci dem Här Wirt-
schaftsminister Franz Fayot. D’Diskussioun ass elo of-
geschloss. 
Mir kommen zur Ofstëmmung iwwert de Projet de loi 
8102. Den Text steet am Document parlementaire 81022.
Vote sur l’ensemble du projet de loi 8102 et dispense 
du second vote constitutionnel
D’Ofstëmme fänkt un. Da maache mer de Vote par 
procuration. De Vott ass ofgeschloss.
De Projet de loi 8102 ass mat 58 Jo-Stëmme bei 2 Abs
tentiounen ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf, Mme Martine Hansen,  
MM. Max Hengel, Aly Kaes, Marc Lies, Mme Elisabeth 
Margue, M. Georges Mischo, Mme Octavie Modert,  
MM. Laurent Mosar, Gilles Roth, Jean-Paul Schaaf (par 
Mme Martine Hansen), Marc Spautz (par M. Max Hengel), 
Serge Wilmes (par M. Georges Mischo), Claude Wiseler et 
Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim 
Knaff, Claude Lamberty et Mme Lydie Polfer (par M. Gusty 
Graas) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch (par M. Yves Cruchten) et M. Carlo 
Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary,  
M. Marc Hansen, Mme Josée Lorsché, M. Charles Margue et 
Mme Jessie Thill ;
MM. Jeff Engelen, Fernand Kartheiser, Fred Keup (par  
M. Jeff Engelen) et Roy Reding (par M. Fernand Kartheiser) ;
MM. Sven Clement et Marc Goergen.
Se sont abstenues : Mmes Myriam Cecchetti et Nathalie 
Oberweis.
Freet d’Chamber d’Dispens vum zweete Vote constitu-
tionnel? 
(Assentiment)
Et ass also esou decidéiert.

9. 8107 – Projet de loi portant modifi-
cation de la loi modifiée du 15 juillet 2022 
visant à mettre en place un régime 
d’aides aux entreprises particulièrement 
touchées par la hausse des prix de l’éner-
gie causée par l’agression de la Russie 
contre l’Ukraine

Den nächste Punkt um Ordre du jour ass de Projet 
de loi 8107 iwwert d’Bäihëllefe fir Entreprisen, déi 
vun der Hausse vun den Energiekäschte betraff sinn. 
D’Riedezäit ass nom Basismodell festgeluecht. An 
d’Wuert huet elo de Rapporter vun dësem Projet de 
loi, den honorabelen Här Gilles Baum. Här Baum, Dir 
hutt d’Wuert.


